
Ички ишлар органлари учун кадрлар тайёрлаш Ўзбекистон Республикаси 

Ички ишлар вазирлиги олий таълим муассасаларида ҳамда бошқа таълим 

муассасаларида, шунингдек халқаро шартномалар асосида хорижий давлатлар 

таълим муассасаларида амалга оширилади. 

Хорижий давлатлар таълим муассасаларида ўқиш учун танлов ўтказиш 

тартиби ва шартлари Ўзбекистон Республикаси ички ишлар вазири томонидан 

белгиланади. 

Ўзбекистон Республикаси Ички ишлар вазирлиги олий таълим 

муассасаларига, хорижий давлатлар олий таълим муассасаларига ўқишга кирган 

фуқаролар билан (тўлов-контракт асосида ўқишга кирганлар бундан мустасно) 

ўқишни тамомлаганидан кейин беш календарь йили мобайнида ички ишлар 

органларида, шунингдек тақсимот бўйича юборилганда бошқа давлат 

идораларида мажбурий узлуксиз хизмат ўташлари ҳақида белгиланган тартибда 

шартнома тузилади. 

http://www.newjournal.org/

Шартнома шартлари ҳамда унинг бажарилмаслиги сабабли моддий 

жавобгарлик ҳақида номзод (шунингдек унинг ота-онаси) ўқишга киргунига 

қадар дастлабки танлов даврида ёзма равишда огоҳлантирилади. 

Шартнома ўқишга кирган фуқаролар билан Ўзбекистон Республикаси 

Ички ишлар вазирлиги номидан таълим муассасалари томонидан, хорижий 

давлатларнинг олий таълим муассасаларига ўқишга юбориладиганлар билан эса 

— Ўзбекистон Республикаси Ички ишлар вазирлиги томонидан тузилади. 

Шартнома тузишни рад этган фуқаролар мазкур таълим муассасаларига 

қабул қилинмайди. 

Агар курсант (ходим) томонидан шартнома шартлари бажарилмаса ундан 

Ўзбекистон Республикаси Давлат бюджетидан ўқишига сарфланган маблағлар 

қонунга мувофиқ ундирилади. 

Қуйидаги ҳолларда таълимга сарфланган маблағлар ундирилмайди: 

ички ишлар органларидан ҳарбий-тиббий комиссия хулосаси асосида ёки 

ташкилий-штат ўзгаришлари сабабли бўшатилганда; 

курсант (ходим)нинг ота-онаси, ака-укалари ёки опа-сингилларидан бири 

назорат ёки ҳуқуқни муҳофаза қилувчи органлар ходими ёхуд Ўзбекистон 

Республикаси Қуролли Кучларининг ҳарбий хизматчиси бўлиб, хизмат 

вазифаларини бажариш чоғида ҳалок бўлган тақдирда; 

курсант (ходим) вафот этганида. 

Хизматга қабул қилинган фуқаролар (курсантлар ва махсус касбий 

тайёргарлик курслари тингловчилари бундан мустасно) мажбурий тартибда уч 

ой муддатли бошланғич касбий тайёргарликдан ўтадилар. 

Ходим бошқа турдаги касбий фаолият билан боғлиқ лавозимга 

тайинланганда ёки уни янги йўналишлар бўйича тайёрлаш зарур бўлганида қайта 

тайёргарликдан ўтиши шарт. 

Ходимлар Ўзбекистон Республикаси Ички ишлар вазирлиги Малака 

ошириш институти ва Махсус тайёргарлик ўқув марказида Ўзбекистон 

Республикаси ички ишлар вазири томонидан тасдиқланадиган дастурлар асосида 

малака оширадилар.  

Ўзбекистон Республикаси Ички ишлар вазирлиги Малака ошириш 

институти ва Махсус тайёргарлик ўқув марказида назарда тутилмаган 

мутахассисликлар бўйича ходимларнинг малакасини ошириш Ўзбекистон 

Республикасининг бошқа таълим муассасаларида ёки хорижий давлатлар таълим 

муассасаларида ташкил этилади. 

Ички ишлар органлари учун раҳбар кадрларни тайёрлаш Ўзбекистон 

Республикаси Ички ишлар вазирлиги олий таълим муассасаларида Ўзбекистон 

Республикаси ички ишлар вазири томонидан белгиланган тартибда амалга 

оширилади. 

http://www.newjournal.org/

Ходимларнинг хизмат, жанговар ва жисмоний тайёргарлигини, 

маънавий-ахлоқий даражасини ошириш учун ички ишлар органларида тизимли 

равишда хизмат, жанговар ва жисмоний тайёргарлик машғулотлари ташкил 

этилади. 

Ходим махсус тайёргарликдан, шунингдек жисмоний куч ишлатиш, 

махсус воситалар ва ўқотар қурол қўллаш билан боғлиқ шароитларда 

ҳаракатланишига касбий яроқлилиги бўйича ҳар йилги текширувдан ўтиши 

шарт. Махсус тайёргарликдан ўтган ходимга тегишли сертификат берилади. 

Ходимларни махсус касбий (бошланғич) тайёрлаш, қайта тайёрлаш ва 

уларнинг малакасини ошириш, шунингдек хизмат ўташ вақтида хизмат, 

жанговар ва жисмоний тайёргарликдан ўтишини ташкил қилиш тартиби ва 

шартлари Ўзбекистон Республикаси ички ишлар вазири томонидан белгиланади. 

